
Resumo 

A Táboa Periódica do Confinamento que aquí presentamos é unha táboa especial polo momento 
excepcional no que  se realizou.  

Como todas as táboas periódicas está formada por elementos químicos onde cada elemento segue 
situado no grupo e período ao que pertence  pero é especial porque expresa outras propiedades. 

Propiedades que non poden ser medidas de maneira física, pero que representan algo máis que 
un valor ou unha cantidade, representan todo aquilo que vivimos, e viviron os nosos alumnos e 
alumnas, nun determinado momento excepcional das nosas vidas, sen perder a periodicidade xa 
que atopamos que esas propiedades, que nós non podemos medir de maneira obxectiva, 
representan sentimentos, accións ou situacións que son comúns entre o alumnado. Tamén 
aparecen ocos, espazos baleiros que ningún rapaz chegou a ocupar, por diversas circunstancias, 
e que nos fan regresar ao inicio da táboa, cando Dimitri Mendeléiev e outros científicos xeraron o 
primeiro gran esquema para organizar todos os elementos coñecidos nese momento, deixando 
algúns espazos en branco na súa táboa e facendo a suposición de que algún día se descubrirían 
novos elementos para cubrir esas lagoas. 

Esta actividade realizouse durante os meses de marzo a xuño do curso 2019-2020, tempo que se 
corresponde co período de confinamento, de maneira virtual a través da aula virtual do centro e 
contando con todo o alumnado de 3º da ESO, aos que nas derradeiras semanas sumóuselle 
alumnado de 1º de bacharelato científico. 

1. INTRODUCIÓN 

Na programación prevista para o curso de 3º da ESO, dentro dos contidos do bloque 2 figura o 
Sistema Periódico dos elementos (B2.4) onde un dos criterios de avaliación proposto é:  

“interpretar a ordenación dos elementos na táboa periódica e recoñecer os máis relevantes a partir 
dos seus símbolos” (B2.3) 

Os estándares de aprendizaxe relacionados con este criterio son que o alumnado: 

- relacione a notación 𝑋𝑋𝑍𝑍𝐴𝐴 co número atómico e o número másico, determinando o número de cada 
tipo de partículas subatómicas básicas (FQB2.1.3.) 

- xustifique a actual ordenación dos elementos en grupos e períodos (FQB2.3.1.)  

- relacione as principais propiedades de metais, non metais e gases nobres coa súa posición na táboa 
periódica (FQB2.3.2) 

Entre as actividades que estaban propostas para abordar este tema, no curso 2019-2020, 
atopábase  unha actividade de carácter individual coa que prentendiamos que o alumnado 
interactuase máis cos elementos químicos do sistema periódico, asignándolle a cada alumno e 
alumna un elemento da táboa periódica. Deberían debuxalo co seu símbolo e con algunha das 
súas propiedades, entre as que decidimos fosen o seu  número atómico e o seu número másico. 
Logo farían unha exposición do seu elemento, comentando onde se atoparía situado no Sistema 
Periódico, se era un metal, non metal, semimetal ou gas nobre. Posteriormente con todos estes 
debuxos realizaríase unha táboa periódica que se exporía no vestíbulo do Instituto. 

 
2. O PORQUÉ DA “TÁBOA DO CONFINAMENTO” 

Con todo, cando chega o momento de comezar coas actividades, xa estabamos mergullados no 
confinamento, co noso alumnado nas súas casas debido ao estado de alarma. O xeito de 
proporcionar contidos, actividades e a forma de traballar cambia radicalmente. Abandonamos o 
traballo presencial e o traballo en liña pasa a ser fundamental. 

Pero dámonos conta de que co paso das semanas os nosos alumnos e alumnas están cada vez máis 
cansos e angustiados coa acumulación de tarefas e traballos que dende todas as materias lle imos 
propoñendo. E non só polo traballo en si, senón tamén porque supón unha nova forma de 
interactuar co seu profesorado, sendo para a maioría deles a primeira vez que traballan deste 
xeito. 

A comunicación coa súa contorna escolar cambia radicalmente, deixa de ser fluída e nalgúns 
casos, como todos vivimos, inexistente. É entón cando decidimos darlle un xiro á actividade dos 
elementos químicos, intentando que fose unha actividade cun carácter máis lúdico e creativo, que 
tivese en conta a excepcionalidade na que nos atopabamos e que o alumnado puidese expresar 
dalgunha forma como estaba vivindo o período de corentena. 

Esta reinterpretación da actividade permite que os alumnos e alumnas poidan traballar dunha 
maneira máis relaxada e poidan expresar que é o que senten, lles pasa ou fan neste período de 
tempo. 

 

3. ORGANIZACIÓN PARA A ACTIVIDADE DA ELABORACIÓN DA “TÁBOA DO 

CONFINAMENTO”  

Dentro dos nosos obxectivos está o de que todos os alumnos e alumnas do nivel de 3º ESO 
participen nesta actividade. Con este fin, traballamos con todos os elementos da táboa periódica, 
asignándolle de maneira aleatoria un elemento químico a cada un deles. Esta asignación faise de 
maneira indirecta, xa que non lle damos directamente o elemento químico que lles corresponde, 
senón que se lle facilita o número atómico, e é o propio alumno ou alumna quen debe pescudar o 
elemento que se lle asignou. 

Co tempo e para poder completar a táboa, súmaselle o grupo de 1º de bacharelato científico, que 
se adapta moi ben á proposta aportando as súas ideas e os seus debuxos. 

Ao alumnado facilítaselle o procedemento que deben seguir para a realización da actividade.  

A continuación móstranse as normas para a realización que compartimos con eles (Figura 1), 
xunto con algúns exemplos dos traballos realizados por eles mesmos. 

 

4. “TÁBOA PERIÓDICA DO CONFINAMENTO” NA REDE 

Grazas a páxina web de Genially, a medida que avanzabamos na configuración da táboa cos 
elementos que recibiamos iámolos incorporando a unha táboa periódica na rede, onde os 
alumnos podían ir vendo os elementos que eles mesmos e os seus compañeiros xa entregaran; 
esta táboa periódica a podían consultar na propia aula virtual e no blog do CLUB de CIENCIA do 
Instituto. 

A táboa, agora xa completa, pódese consultar na dirección:  
https://view.genial.ly/5eb08c2b94fd8d0d87dead88/interactive-image-tp-do-confinamento 

 

  

https://view.genial.ly/5eb08c2b94fd8d0d87dead88/interactive-image-tp-do-confinamento

Figura 1. Normas para a realización dos debuxos dos elementos. 

Figura 2. Algúns exemplos de debuxos enviados polos alumnos e alumnas. 

 

Figura 3. A táboa periódica do confinamento na rede. 

5. EXPOSICIÓN 

A exposición consta da táboa periódica con todos os elementos recibidos e dun libro onde 
podemos atopar os elementos e as actividades que se poden realizar a partir desta iniciativa. Cada 
elemento recibido, foi configurado e normalizado dun mesmo modo, para poder ser expostos 
dunha maneira homoxénea.  Aquí dous exemplos : 

 5      
               Eu estiven                                                     

           aBurrido  

        unha tarde enteira 
  
 
 
 

                                                  10,8 
  

 94        
          Canto na ducha 
 

     sen Publico     

 
 
 
 

                          244               
            

 
                                       Figura 4. Algúns dos elementos publicados na táboa. 

 

 

Figura 5. Foto da exposición no vestíbulo do Instituto. Setembro 2020. 

6. LIBRO DE EXPLICACIÓN DA TÁBOA E ACTIVIDADES 

O libro é un compendio de todo o traballo realizado. Nel atopamos unha pequena introdución 
onde se pon en valor o excepcional do momento no que se elabora este traballo, a exposición feita 
con todos os elementos, propostas de actividades en relación coa actividade e tamén un pouco de 
historia sobre a nosa ben querida táboa periódica.  

Pódese consultar na dirección: 

 https://issuu.com/quimica2020/docs/t_boa_peri_dica_do_confinamento 

 

Figura 6. Libro da exposición con todos os elementos da táboa do confinamento e as actividades 
propostas. 

 

As actividades presentes no libro pódense realizar co alumnado xogando coa idea de propiedades 
comúns dos elementos e a súa periodicidade, non son de difícil execución e están pensadas para 
os distintos niveis, en cada caso pódense modificar segundo o criterio do profesorado.  
A modo de exemplo, dentro das actividades propostas:  

Actividades 
Propoñémosche agora unhas actividades para traballar coa táboa periódica do confinamento. 
Pero como é unha táboa moi especial tes que ter moito coidado, pois debes seguir unhas 
determinadas normas. 
 
A.1  Completar os elementos que faltan con frase  
Como tamén diciamos na táboa, hai ocos, é dicir, hai elementos que aínda non teñen propiedade  
(non teñen frase).  

https://issuu.com/quimica2020/docs/t_boa_peri_dica_do_confinamento

A actividade que che propoñemos é que fagas de Mendeleiv e os outros científicos precursores da 
actual táboa e enchas os ocos que nos quedan  
De que forma?  
Pois escolle un elemento dos que faltan por completar, busca o seu símbolo e ponlle unha frase de 
algo que fixeches, sentiches ou foi relevante para ti durante a etapa do confinamento. Deste xeito 
poderíamos rematar con todos os elementos  
Segue o exemplo que te da a chave que tes neste libriño. 
 

A.2  Na táboa hai elementos que falan dunha mesma propiedade: por exemplo sobre as comidas 
que fixemos, sobre o deporte que practicamos. Polo que nós tamén poderiamos clasificar os 
elementos tendo en contas as propiedades comúns que posúen ou que están máis ou menos 
relacionadas e poderíamos colocalos tanto nunha mesma fila, período, ou na mesma columna ou 
grupo.  

Unha posible forma de clasificación dos nosos elementos sería entón: 
 Relacionado coa  música   Grupo 1      
 15 P,   21Sc ,  25 Mn,   34 Se,   48 Cd,   73 Ta,    90 Th,   94 Pu,    
 
Televisión        Grupo 2     
 23 V,   41 Nb,   52 Te,   71 Lu,   74 W,   76 Os,   92 U,      
 
Teñen que ver con traballos domésticos    Grupo 3  
3 Li,    22 Ti,  39 Y,   51 Sb, 55 Cs, 60 Nd, 68 Er      
 
Falan de cociña e comida       Grupo 4     
9F,   19K,   64Gd,    68Er,   83 Bi,    86 Rn,  87 Fr,  96 Cm,  98Cf,  
 
Emocións, sentimentos        Período 3 e 4       
4Be,   5B,   6C,  10Ne,   20Ca,   24Cr,  37Rb,  40Zr,  49In,   53I,   54Xe,   57La,   62Sm,  69Tp,   79Ag,   85At,   95 Am,   
97 Bk,   99Es      
 
Feitos relevantes             Períodos 5, 6 e 7         
1H,    2He,   7N,    16S,    17Cl,   18Ar,   26Fe,    27Co,   28Ni,  30Zn,   35Br,   42Mo,   44Ru,   47Ag   
56Ba,    61Pm,   63Eu,   65Dy,   67Ho,  70Yb,   77Ir,   82Pb,   84Po,   89Ac,   91Pa,  93Np   
 
Relacionados co deporte      Período 7   
8O,    32Ge,   43Tc,   59Pr,   65Tb,  72Hf,   104Rf     
 
Estudios     Período 8       
11Na,    12Mg,    29Cu,    31Ga,   33As,   36Kr,  38Sr,  46Pd,   75Re,   81Tl,   88Ra,  101Md,   105Db      
 
Lectura      Período 9       
13 Al,   14 Si,   45 Rh,   102 No,   103 Lr         
 
 
A nosa clasificación dos elementos segundo as propiedades que teñen podería quedar nunha táboa 
como esta: 

Figura 7. Actividades para traballar a táboa do confinamento. 

 
Como vedes tamén quedan ocos… 
O que che propoñemos agora é que tentes encher algún dos ocos que quedan. 
Para iso debes escoller un elemento e a frase que lle engadas deberá ter relación con algunha dos 
elementos do mesmo período ou do mesmo grupo.  
Por exemplo, se escolles un elemento que vaia ao período 5, a frase debería ter algunha relación 
coa frase dos elementos dese período, é dicir, coa lectura. 
Na nosa táboa tes ocos no grupo 3, no período 3,4 e no período 5 
 
Téntao! 
 
A.3 Formación de sustancias 

Na táboa periódica que coñecemos, a que estudas en física e química, segundo a posición dun 
elemento, como diciamos ao principio do libriño, poderemos saber que características e 
propiedades ten (número protóns, neutróns e electróns que posúe o seu átomo).  
Ademais eses elementos pódense combinar entre eles, para formar substancias, algunhas tan 
coñecidas como o sal común (cando combinamos o cloro e o sodio) ou máis estrañas como os 
aminoácidos.  
Pero non o poden facer aleatoriamente, é dicir, cada elemento co que queira, non é posible.  
É necesario que as súas propiedades encaixen dalgunha maneira coas doutro ou outros elementos 
para que se obteña un composto.  
A proposta desta actividade é que tentes formar algún composto cos elementos da nosa táboa do 
confinamento.  
Sería posible combinar elementos do grupo 1  con elementos do grupo 2 para formar algún 
composto?  
Por exemplo se combinamos o Cl (Eu xoguei a moitos xogos de mesa clásicos) e o  Ar (Xoguei ao 
parchís) poderíamos obter o composto ClAr que sería o composto  que por exemplo me diría que 
no confinamento xoguei  a xogos de mesa,  entre eles ao parchís. 
 Agora tócache a ti :  
Que elementos da nosa táboa periódica crees ti que poden combinarse entre eles para dar algún 
composto especial, por exemplo podería combinarse o  P  co  Sc  para dar o  ScP? 
 
Téntao! 
  

P  V            Li F 
 Sc  Nb             Ti K 
 Mn  Te  Be  B  C Ne   Ca  Cr   Rb   Zr   In   I   Xe   Y Gd 
 Se  Lu  La  Sm   Tp   Ag   At   Am  Bk   Es        Sb Er 
 Cd  W  H He   N  S   Cl  Ar  Fe  Co   Ni  Zn  Br   Cs Bi 
 Ta  Os  Mo  Ru  Ag  Ba  Pm  Eu  Dy  Ho  Yb  Ir  Pb  Nd Rn 
 Th   U  Po  Ac  Pa  Np  O  Ge Tc  Pr  Tb  Hf Rf  Er Fr 
 Pu  Na  Mg Cu   Ga   As  Kr  Sr  Pd  Re  Tl Ra   Md Db Cm 
                 Al  Si  Rh  No  Lr    Cf 

7. CONSIDERACIÓNS FINAIS 

O feito de que todos nós estiveramos a vivir unha situación de excepcionalidade vese reflectido 
perfectamente neste traballo, moito do noso alumnado describe situacións de cansazo pola carga 
de deberes, de aburrimento e tedio por non poder saír das casas, de agradecemento ás familias e 
ós distintos corpos que estiveron a dar o mellor deles: sanitarios, bombeiros, policías, etc, e 
mesmo de ansiedade por vivir coa incerteza de non saber cando poderían retornar as súas vidas 
normais, xuntarse coas amizades e mesmo volver ó instituto.  

Un dos principais problemas que nos atopamos é conseguir que todos e todas participasen, cousa 
que finalmente non se acadou debido á desconexión total por parte do alumnado (os menos, iso 
si), pero que nos levou a pedir a colaboración dos alumnos e alumnas de 1º de bacharelato que 
aceptaron a proposta sen ningún tipo de inconveniente, e mesmo agradecidos de ter unha 
actividade máis “liviana”. 

Os problemas de comunicación, a falta de medios, as situacións nas que se atopaban nas súas 
casas etc, foi algo que afectou a todo o profesorado dende todas as materias, e que, como 
comunidade, intentamos sacar o mellor de nós mesmos e dar saída a unha situación onde rapaces 
de diversas idades tivéronse que adaptar a pesar de todo o que estaba a acontecer. 

Só nos queda agradecer a todos os alumnos e alumnas de 3º de ESO e de 1º de bacharelato A, do 
curso 2019-2020, polo seu traballo nun trimestre moi distinto e especial. 

MOITAS GRAZAS !! 

